
Helikopteroak lurreratzeko eta aireratzeko gune bat eraiki dute Goizuetan, larrialdietako taldeek bizkor esku hartu ahal izateko

Azpiegitura berria kontuan hartuta, Nafarroako Gobernuak gisa horretako 23 gune ditu dagoeneko Foru Komunitate osoan

Osteguna, 2008ko azaroaren 6a. Goizuetan helikopteroak lurreratzeko eta aireratzeko gune bat eraiki dute berriki, eta hala, larrialdietako taldeek bizkor esku hartu ahal izanen dute suteren bat jazoz gero edo larrialdiko ebakuazio edo osasun garraioren bat egin behar izanez gero. Gainazala laututa eta zolatuta dago, eta Nafarroako Gobernuko helikopteroek segurtasun berme guztiekin erabili ahal izanen dute lurreratzeko eta aireratzeko. 

Gunea Goizuetako herrigunetik hiru kilometrora dago, Goizueta eta Leitza lotzen dituen NA-4150 errepidearen ondoan. Irispide errazeko lekua da, eta gainera, ikuseremu handia du eta haizetik babestuta dago (garrantzizko alderdiak helikopteroek maniobrak errazago egin ahal izateko). 

Duela gutxi David Sainz Jiménez Nafarroako Larrialdietako Agentziako (NLA) zuzendaria lekua ikustera joan zen, Agentziako teknikariekin batera, eta egindako lanen emaitzak bertatik bertara ikusi ahal izan zituzten. Miguel José Lekuona Salaberria alkatea eta herriko borondatezko suhiltzaile batzuk eurekin izan ziren. 

Gunea eraikitzeko ekimena borondatezko suhiltzaile berrientzako oinarrizko ikastaroaren ondoren sortu zen (ikastaroa maiatzean egin zuten), Nafarroako Gobernuko eta Goizuetako borondatezko suhiltzaileen parkeko kideek egin zuten topaketa batean. Orduan, Foru Gobernuak, Nafarroako Larrialdietako Agentziaren bidez, kokaleku egokia aukeratzeko aholkularitza eskainiko zuela eta gisa horretako esku-hartzeetan kontuan hartu beharreko segurtasun jarraibide eta neurriei buruko trebakuntza ikastaroa antolatuko zuela hitzeman zituen.

Aipaturiko konpromisoa oinarri hartuta, Goizuetako borondatezko suhiltzaileek hainbat kokaleku proposatu zituzten udan, eta irailean horietako bat hautatu zuten. Harrezkero, herriko suhiltzaileak ingurua txukuntzen aritu dira, Nafarroako Gobernuaren eta Udalaren laguntzarekin. Lanak urrian amaitu dituzte. 

Goizuetako borondatezko suhiltzaileen parkea duela hamabi urte sortu zuten, eta gaur egun hogeita hamar bat boluntario ari dira bertan. Agoitz, Bera, Izaba, Leitza, Lesaka eta Luzaideko parkeekin batera Nafarroako borondatezko suhiltzaileen parkeen sarea osatzen du, NLArekin izenpetutako akordioaren bidez, eta Nafarroako larrialdiak artatzeko sistemaren baitan sartuta dago. 

Gainera, Nafarroako Gobernuaren eta borondatezko suhiltzaileen parkeen arteko lankidetzari jarraiki, Goizuetako borondatezko suhiltzaileen parkeak erabiltzen duen anbulantzia berritu dute berriki, beharrezkoak diren tresnez hornitzeko. 

Helikopteroak lurreratzeko eta aireratzeko 23 gune Nafarroan

Nafarroako Gobernuak, Goizuetako azpiegitura berria kontuan hartuta, helikopteroak lurreratzeko eta aireratzeko 23 gune ditu Foru Komunitate osoan. Gune horien kokalekuak honako hauek dira, zehazki: Nafarroako Ospitalea (Iruñea), García Orcoyen Ospitalea (Lizarra) eta Sofia Erregina Ospitalea (Tutera); Iruñeko eta Tuterako Foruzaingoaren egoitzak; NLAko Miluzeko gunea; Iruñeko Larrabide estadioa; Aratzuri; Erronkari; Belaguako aterpetxea; La Pierre-ko aparkalekua; “Monte Plano”; Nabaskoze; Arbaiun; Zangoza; Larrun; Auritz; Oronoz; Altsasu; Nagore; Zugarramurdi; eta Goizueta. 

Datozen hilabeteetan Agoitzeko eta Luzaideko guneak ere gehitu ahal izanen dira (gaur egun proiektua egiten ari dira). Foru Gobernuaren helburua Udalekin eta borondatezko suhiltzaileen parkeekin elkarlanean helikopteroak lurreratzeko eta aireratzeko guneen sarea sortze da, Nafarroako edozein lekutan jazo daitezkeen larrialdietan bizkor esku hartu ahal izateko. 

NLA, xede horrekin, gaur egungo guneen katalogoa egiten hasi zen iaz. Katalogoan honako hauek ari dira biltzen: gune bakoitzeko argazkiak; kokalekuari buruzko informazio zehatza; haizearen norabide nagusia; eta inguruan zuhaitzik, dorre elektrikorik edo biderik ba ote dagoen. Katalogoari esker lurreko eta aireko zerbitzuen arteko koordinazioa hobetu ahal izanen dute eta dauden bitartekoak hobeto erabili ahal izanen dituzte. 

Gaur egun, Nafarroako Gobernuak hiru helikoptero ditu. Horietako bat medikalizatua da eta 2007aren amaieran aurkeztu zuten. 2008ko lehenengo hamar hilabeteetan osasun arloko 38 garraio egin ditu. Bestalde, helikopteroetako bat udako suteen aurkako kanpainan bakarrik erabiltzen dute. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

